
საქართველოს შრომის, ჯანმრთელობისა და სოციალური დაცვის მინისტრის ბრძანება №133/ნ

2009 წლის 8 აპრილი 
ქ. თბილისი
უცხო ქვეყანაში გასაშვილებელი ბავშვის ჯანმრთელობის მდგომარეობის დამდგენი კომისიის მუშაობისა და უცხო ქვეყანაში გაშვილებული ბავშვის ჯანმრთელობის მდგომარეობის გადამოწმების წესის შესახებ
„შვილად აყვანის შესახებ“ საქართველოს კანონის მე-20 მუხლის მე-8 პუნქტის თანახმად, ვბრძანებ:
1. დამტკიცდეს უცხო ქვეყანაში გასაშვილებელი ბავშვის ჯანმრთელობის მდგომარეობის დამდგენი კომისიის მუშაობისა და უცხო ქვეყანაში გაშვილებული ბავშვის ჯანმრთელობის მდგომარეობის გადამოწმების თანდართული წესი. 

2. ბრძანება ამოქმედდეს გამოქვეყნებისთანავე. 

ა. კვიტაშვილი

დანართი
უცხო ქვეყანაში გასაშვილებელი ბავშვის ჯანმრთელობის მდგომარეობის დამდგენი კომისიის მუშაობისა და უცხო ქვეყანაში გაშვილებული ბავშვის ჯანმრთელობის მდგომარეობის გადამოწმების წესი

მუხლი 1. ზოგადი დებულებანი
1. „უცხო ქვეყანაში გასაშვილებელი ბავშვის ჯანმრთელობის მდგომარეობის დამდგენი კომისიის მუშაობისა და უცხო ქვეყანაში გაშვილებული ბავშვის ჯანმრთელობის მდგომარეობის გადამოწმების წესი“ (შემდგომში – წესი) შემუშავებულია „შვილად აყვანის შესახებ“ საქართველოს კანონის საფუძველზე და არეგულირებს უცხო ქვეყანაში გასაშვილებელი ბავშვის ჯანმრთელობის მდგომარეობის დამდგენი კომისიის (შემდგომში – კომისია) მიერ უცხო ქვეყანაში გასაშვილებელი ბავშვის ჯანმრთელობის მდგომარეობის დადგენასთან და უცხო ქვეყანაში გაშვილებული ბავშვის ჯანმრთელობის მდგომარეობის გადამოწმებასთან დაკავშირებულ საკითხებს.

2. კომისია თავის საქმიანობას წარმართავს „შვილად აყვანის შესახებ“ საქართველოს კანონის, საქართველოს სხვა ნორმატიული აქტებისა და ამ წესის შესაბამისად.

3. კომისიის წევრების შრომის ანაზღაურებას და უცხო ქვეყანაში გასაშვილებელი ბავშვის ჯანმრთელობის მდგომარეობის დადგენისათვის საჭირო სამედიცინო (კლინიკო-ლაბორატორიული და ინსტრუმენტული) გამოკვლევების ხარჯების ანაზღაურებას უზრუნველყოფს საქართველოს შრომის, ჯანმრთელობისა და სოციალური დაცვის სამინისტრო, შესაბამისი წლის სახელმწიფო ბიუჯეტით გამოყოფილი ასიგნებების ფარგლებში.

4. კომისიის შემადგენლობა მტკიცდება საქართველოს შრომის, ჯანმრთელობისა და სოციალური დაცვის მინისტრის ინდივიდუალური ადმინისტრაციულ-სამართლებრივი აქტით. 


მუხლი 2. კომისიის ძირითადი ამოცანები

კომისიის ძირითადი ამოცანებია:

ა) უცხო ქვეყანაში გასაშვილებელი ბავშვის ჯანმრთელობის მდგომარეობის შეფასება სამედიცინო დოკუმენტაციის საფუძველზე;

ბ) უცხო ქვეყანაში გაშვილებული ბავშვის ჯანმრთელობის მდგომარეობის გადამოწმება.


მუხლი 3. უცხო ქვეყანაში გასაშვილებელი და გაშვილებული ბავშვების ჯანმრთელობის მდგომარეობის დადგენისა და გადამოწმების საფუძველი
1. უცხო ქვეყანაში გასაშვილებელი ბავშვის ჯანმრთელობის მდგომარეობის დადგენის და უცხო ქვეყანაში გაშვილებული ბავშვის ჯანმრთელობის მდგომარეობის გადამოწმების საფუძველს წარმოადგენს „შვილად აყვანის შესახებ“ საქართველოს კანონით განსაზღვრული ცენტრალური ორგანოს (შემდგომში – ცენტრალური ორგანო) წერილობითი მიმართვა კომისიისადმი. 

2. ცენტრალური ორგანოს წერილობით მიმართვას უცხო ქვეყანაში გასაშვილებელი ბავშვის ჯანმრთელობის მდგომარეობის დადგენის თაობაზე უნდა დაერთოს უცხო ქვეყანაში გასაშვილებელი ბავშვის ჯანმრთელობის მდგომარეობის შესახებ არსებული სამედიცინო დოკუმენტაცია, ხოლო უცხო ქვეყანაში გაშვილებული ბავშვის ჯანმრთელობის მდგომარეობის გადამოწმების თაობაზე მიმართვას – ინფორმაცია საქართველოს შრომის, ჯანმრთელობისა და სოციალური დაცვის მინისტრის ბრძანებით დამტკიცებული „საქართველოდან გაშვილებული ბავშვის ჯანმრთელობისა და სოციალური მდგომარეობის შესახებ ინფორმაციის მოწოდების სპეციალური ფორმის“ მიხედვით.


მუხლი 4. კომისიის უფლებები და მოვალეობები
1. კომისია ვალდებულია:

ა) უზრუნველყოს უცხო ქვეყანაში გასაშვილებელი ბავშვის ჯანმრთელობის მდგომარეობის შეფასება მის ხელთ არსებული სამედიცინო დოკუმენტაციის საფუძველზე;

ბ) შეისწავლოს ამ წესის მე-3 მუხლის მე-2 პუნქტში აღნიშნული ინფორმაცია;

გ) მოამზადოს და ცენტრალურ ორგანოს წარუდგინოს დასკვნა უცხო ქვეყანაში გასაშვილებელი და გაშვილებული ბავშვების ჯანმრთელობის მდგომარეობის შესახებ.

2. კომისია უფლებამოსილია:

ა) უცხო ქვეყანაში გასაშვილებელი ბავშვის ჯანმრთელობის მდგომარეობის დადგენისათვის დამატებითი გამოკვლევების ჩატარების საჭიროების შემთხვევაში შეიმუშაოს საჭირო კლინიკო-ლაბორატორიული და ინსტრუმენტული გამოკვლევების გეგმა და ამ გეგმის განსახორციელებლად მიმართოს შესაბამის სამედიცინო დაწესებულებას (დაწესებულებებს);

ბ) განსაზღვროს კომისიის მუშაობის პერიოდულობა და სხვა ორგანიზაციული საკითხები;

გ) განახორციელოს კანონმდებლობით განსაზღვრული სხვა უფლებამოსილებანი.


მუხლი 5. უცხო ქვეყანაში გასაშვილებელი ბავშვის ჯანმრთელობის მდგომარეობის დადგენის პროცედურა 

1. კომისია ცენტრალური ორგანოს მიერ წერილობითი მიმართვის მიღებიდან 7 სამუშაო დღის ვადაში უზრუნველყოფს უცხო ქვეყანაში გასაშვილებელი ბავშვის ჯანმრთელობის მდგომარეობის პირველად შეფასებას სამედიცინო დოკუმენტაციის საფუძველზე და საჭიროების შემთხვევაში შეიმუშავებს უცხო ქვეყანაში გასაშვილებელი ბავშვის ჯანმრთელობის მდგომარეობის დადგენისათვის საჭირო ლაბორატორიულ-ინსტრუმენტული გამოკვლევების გეგმას. 

2. კომისია ამ მუხლის პირველი პუნქტით გათვალისწინებული გამოკვლევების შედეგების მიღებიდან 7 სამუშაო დღის ვადაში უზრუნველყოფს უცხო ქვეყანაში გასაშვილებელი ბავშვის ჯანმრთელობის მდგომარეობის საბოლოო შეფასებას, თუ არ არსებობს აღნიშნული შეფასებისათვის დამატებითი გამოკვლევების ჩატარებისა და ამ ბავშვზე დინამიკური მეთვალყურეობის საჭიროება. 

3. საბოლოო შეფასებისათვის უცხო ქვეყანაში გასაშვილებელი ბავშვისთვის დამატებითი გამოკვლევების ჩატარებისა და ამ ბავშვზე დინამიკური მეთვალყურეობის საჭიროების შემთხვევაში კომისია ინდივიდუალურად განსაზღვრავს საბოლოო შეფასების ვადას, რომელიც არ უნდა აღემატებოდეს 2 თვეს ცენტრალური ორგანოს მიერ წერილობითი მიმართვის მიღებიდან. 

4. კომისია საბოლოო შეფასების შემდეგ 2 სამუშაო დღის ვადაში ამზადებს დასკვნას უცხო ქვეყანაში გასაშვილებელი ბავშვის ჯანმრთელობის მდგომარეობის შესახებ და წარუდგენს მას ცენტრალურ ორგანოს. 

5. თუ უცხო ქვეყანაში გასაშვილებელი ბავშვის ჯანმრთელობის მდგომარეობის პირველადი შეფასებისას არ გამოვლინდა ლაბორატორიულ-ინსტრუმენტული გამოკვლევების ჩატარების საჭიროება, კომისია პირველადი შეფასებიდან 2 სამუშაო დღის ვადაში ამზადებს დასკვნას უცხო ქვეყანაში გასაშვილებელი ბავშვის ჯანმრთელობის მდგომარეობის შესახებ და წარუდგენს მას ცენტრალურ ორგანოს. 


მუხლი 6. უცხო ქვეყანაში გაშვილებული ბავშვის ჯანმრთელობის მდგომარეობის გადამოწმების პროცედურა 

1. უცხო ქვეყანაში გაშვილებული ბავშვის ჯანმრთელობის მდგომარეობის გადამოწმების მიზნით ცენტრალური ორგანო წერილობით მიმართავს კომისიას და წარუდგენს მას ინფორმაციას საქართველოს შრომის, ჯანმრთელობისა და სოციალური დაცვის მინისტრის ბრძანებით დამტკიცებული „საქართველოდან გაშვილებული ბავშვის ჯანმრთელობისა და სოციალური მდგომარეობის შესახებ ინფორმაციის მოწოდების სპეციალური ფორმის“ მიხედვით. 

2. კომისია წერილობითი მიმართვის მიღებიდან 7 სამუშაო დღის ვადაში განიხილავს „საქართველოდან გაშვილებული ბავშვის ჯანმრთელობისა და სოციალური მდგომარეობის შესახებ ინფორმაციის მოწოდების სპეციალური ფორმის“ მიხედვით მოწოდებულ ინფორმაციას, ამზადებს დასკვნას უცხო ქვეყანაში გაშვილებული ბავშვის ჯანმრთელობის მდგომარეობის შესახებ და წარუდგენს მას ცენტრალურ ორგანოს. 


მუხლი 7. კომისიის ხელმძღვანელობა და კომისიის მიერ გადაწყვეტილების მიღების წესი
1. კომისიის სხდომას უძღვება კომისიის თავმჯდომარე, რომელსაც ნიშნავს საქართველოს შრომის, ჯანმრთელობისა და სოციალური დაცვის მინისტრი. 

2. კომისია უცხო ქვეყანაში გასაშვილებელი და გაშვილებული ბავშვების ჯანმრთელობის მდგომარეობის შესახებ გადაწყვეტილებებს იღებს დასკვნების სახით კომისიის სხდომებზე. 

3. კომისიის სხდომა უფლებამოსილია მიიღოს გადაწყვეტილება, თუ მას ესწრება კომისიის წევრთა ორი მესამედი.

4. კომისიის სხდომაზე გადაწყვეტილება მიიღება დამსწრეთა ხმების უმრავლესობით.

5. კომისიის დასკვნას ხელს აწერს კომისიის სხდომაზე დამსწრე ყველა წევრი.

6. კომისიის წევრის განსხვავებული აზრი წერილობით უნდა დაერთოს კომისიის გადაწყვეტილებას.


მუხლი 8. კომისიის საქმიანობის ორგანიზაციულ-ტექნიკური უზრუნველყოფა
კომისიის საქმიანობის ორგანიზაციულ-ტექნიკურ უზრუნველყოფას ახორციელებს საქართველოს შრომის, ჯანმრთელობისა და სოციალური დაცვის სამინისტროს სოციალური დაცვის დეპარტამენტი. 


